
Violante che più calda de una gata

     No pol tegnir più in stropa la botega,

     Violante che d'amor zà mezza mata

     Con la man se consola e se la frega,

     Violante che de vederlo beata

     De no tornar indrio insiste e prega,

     E in cima de la scala in sta maniera

     Per tirarlo de sù la ghe fa ciera.

Vien pur suso Tognon, fra una mezz'ora

     Caroba m'à promesso de tornar;

     De quiete, poverazzo, nol gà un'ora,

     I lo fa tuto el zorno sgambetar;

     Ma s'el Dotor no gh'è, gh'è la Dotora,

     Me ne intendo anca mi, me so inzegnar,

     Sera la porta via, no far el muso,

     Destrighete putelo vien de suso.

Zà che non gh'è el Dotor, ripete el gnoco,

     Mi no fazzo le scale, la perdona,

     Figurarse!... mostrar... oh me la moco,

     A un'omo và ben tuto... ma a una dona...

     Violante che gà in testa quel bel fioco

     Se tien più che la pol de dirghe mona,

     Ma la core da basso, e pronta e acorta

     La dà col culo un gran seron de porta.

E chiapandolo dopo soto el brazzo

     La lo tira de suso, e la ghe dise,

     A Violante un de nò? vien qua furbazzo

     Che ti xè in bone man, le mie raise;

     E savendo che xè biava del cazzo

     Un per de tete bianche e ben divise

     Con arte la desponta el fazzoleto

     Per mostrarghe a Tognon el so bel peto.

